
KRONIEK

꧋ꦏꦧꦂꦮꦂꦤꦶꦮꦂꦤꦶ꧉

꧋ꦥꦼꦛꦶꦏ꧀ꦏꦤ꧀ꦱꦏꦶꦁꦱꦼꦫꦠ꧀ꦏꦧꦂꦱꦤꦺꦱ꧀꧈

꧋ꦏꦭꦠꦁꦒꦭ꧀ꦏꦥꦶꦁ 31 ꦄꦓꦸꦱ꧀ꦠꦸꦱ꧀ꦲꦶꦁꦏꦁꦏꦥꦼꦁꦏꦼꦂꦥꦸꦤꦶꦏ꧈ꦏꦊꦉꦱ꧀ꦢꦶꦤ꧀ꦠꦼꦤ꧀ꦮꦶꦪꦺꦴꦱ꧀ꦱꦤ꧀ꦢꦊꦩ꧀ꦏꦁꦗꦼꦁꦯꦿꦶꦩꦲꦫꦗꦥꦸꦠꦿꦶ꧈ꦮꦺꦴꦤ꧀ꦠꦼꦤ꧀ꦥꦱꦏꦶꦠ꧀ꦠꦤ꧀ 6400 ꦲꦶꦁꦏꦁꦏꦱꦸꦢꦲꦸꦏꦸꦩ꧀ꦩꦤ꧀ꦤꦶꦥꦸꦤ꧀꧈ꦲꦶꦁꦒꦶꦃꦥꦸꦤꦶꦏꦲꦤ꧀ꦠꦮꦶꦱꦶꦥꦸꦤ꧀ 3 ꦮꦸꦭꦤ꧀ꦢꦸꦩꦸꦒꦶ 1 ꦠꦲꦸꦤ꧀꧉

꧋ꦱꦏꦶꦁꦔꦪꦺꦴꦓꦾꦏꦂꦠꦏꦮꦂꦠꦺꦴꦱ꧀ꦱꦏꦼꦤ꧀꧇ꦧꦺꦚ꧀ꦗꦶꦁꦱꦊꦧꦼꦠ꧀ꦠꦶꦥꦸꦤ꧀ꦮꦸꦭꦤ꧀ꦤꦺꦴꦥꦺꦩ꧀ꦧꦼꦂꦔꦗꦼꦁꦥꦸꦤꦶꦏ꧈ꦥꦏꦼꦩ꧀ꦥꦭ꧀ꦭꦤ꧀ꦩꦸꦃꦲꦩ꧀ꦩꦢ꧀ꦢꦶꦪꦃꦧꦝꦺꦔꦶꦤ꧀ꦠꦸꦤ꧀ꦤꦏꦼꦤ꧀ꦱꦭꦃꦱꦠꦸꦁꦒꦶꦭ꧀ꦭꦶꦁꦮꦂꦒꦥꦔꦿꦺꦃꦲꦶꦥꦸꦤ꧀ꦲꦔꦝꦼꦥ꧀ꦝꦠꦼꦁꦥꦢꦸꦏꦠꦸꦮꦤ꧀ꦝꦶꦫꦺꦏ꧀ꦠꦸꦂꦎꦤ꧀ꦢꦼꦂꦮꦶꦱ꧀꧈ꦥꦽꦭꦸꦤꦶꦥꦸꦤ꧀ꦲꦔꦽꦩ꧀ꦧꦒ꧀ꦧꦧ꧀ꦥꦔꦗꦂꦫꦤ꧀ꦱꦲꦲꦒꦩꦶꦠꦸꦩꦿꦥ꧀ꦠꦶꦠꦶꦪꦁꦥꦿꦶꦧꦸꦩꦶ꧉ꦏꦶꦤ꧀ꦠꦼꦤ꧀ꦏꦶꦤ꧀ꦠꦼꦤ꧀ꦲꦶꦁꦏꦁꦧꦝꦺꦏꦥꦶꦭꦶꦃꦢꦢꦺꦴꦱ꧀ꦮꦏꦶꦭ꧀ꦭꦶꦁꦥꦏꦼꦩꦥꦭ꧀ꦭꦤ꧀ꦮꦲꦸ꧇ꦠꦸꦮꦤ꧀ ꦯꦱꦿꦱꦸꦒꦺꦴꦤ꧀ꦢ꧉

꧋ꦮꦺꦴꦤ꧀ꦠꦼꦤ꧀ꦏꦧꦂ꧈ꦧꦶꦭꦶꦃꦲꦸꦥ꧀ꦧꦼꦱ꧀ꦠꦶꦂꦫꦶꦁꦥꦏꦼꦩ꧀ꦥꦭ꧀ꦭꦤ꧀ꦮꦭ꧀ꦥ꦳ꦗꦿꦶꦱꦩ꧀ꦥꦸꦤ꧀ꦲꦢꦩꦼꦭ꧀ꦥꦸꦠꦸꦱ꧀ꦱꦤ꧀ꦧꦺꦴꦠꦼꦤ꧀ꦧꦝꦺꦕꦩ꧀ꦥꦸꦂꦏꦭꦶꦪꦤ꧀ꦧꦧꦒ꧀ꦒꦤ꧀ꦥꦸꦭꦶꦠꦶꦏ꧀꧉ꦏꦢꦺꦴꦱ꧀ꦢꦺꦤꦺꦥꦏꦼꦩ꧀ꦥꦭ꧀ꦭꦤ꧀ꦩꦸꦃꦲꦩ꧀ꦩꦢ꧀ꦢꦶꦪꦃ꧈ꦥꦏꦼꦩ꧀ꦥꦭ꧀ꦭꦤ꧀ꦮꦲꦸꦔꦼꦩꦸꦁꦔꦏꦼꦤ꧀ꦧꦝꦺꦔꦸꦢꦶꦝꦠꦼꦁꦲꦒꦩꦶ꧈ꦲꦤꦔꦶꦁꦥꦫꦮꦂꦒꦤꦶꦥꦸꦤ꧀ꦧꦺꦴꦠꦼꦤ꧀ꦧꦝꦺꦢꦶꦥꦸꦤ꧀ꦲꦮꦶꦱ꧀ꦱꦶꦭꦸꦩꦼꦧꦼꦠ꧀ꦲꦶꦁꦥꦏꦼꦩ꧀ꦥꦭ꧀ꦭꦤ꧀ꦥꦸꦭꦶꦠꦶꦏ꧀꧉

꧋Aneta ꦩꦂꦠꦺꦴꦱ꧀ꦱꦏꦼꦤ꧀꧈ꦧꦶꦭꦶꦃꦢꦺꦫꦺꦁꦢꦔꦸꦥꦸꦤꦶꦏ꧈ꦩꦼꦤ꧀ꦠꦱ꧀ꦮꦺꦴꦤ꧀ꦠꦼꦤ꧀ꦱꦼꦫꦠ꧀ꦏꦏꦚ꧀ꦕꦶꦁꦔꦤ꧀ꦩꦭꦶꦃ꧈ꦲꦶꦁꦏꦁꦲꦩꦿꦠꦺꦭꦑꦏꦼꦤ꧀ꦥꦩ꧀ꦧꦸꦕꦭ꧀ꦭꦤ꧀ꦤꦶꦁꦏꦺꦴꦩ꧀ꦩꦸꦤꦶꦱ꧀ꦱꦮꦠꦮꦶꦱ꧀ꦝꦠꦼꦁꦝꦶꦓꦸꦭ꧀꧈ꦲꦶꦁꦒꦶꦃꦥꦸꦤꦶꦏ꧇ 3 ꦲꦱ꧀ꦭꦶꦨꦤ꧀ꦠꦼꦤ꧀꧈ꦭꦤ꧀ 13 ꦲꦱ꧀ꦭꦶꦱꦏꦶꦁꦨꦚꦸꦩꦱ꧀꧉

꧋ꦢꦺꦫꦺꦁꦢꦔꦸꦥꦸꦤꦶꦏ꧈ꦬꦲꦢ꧀ꦮ꦳ꦤ꧀ꦆꦤ꧀ꦢꦶꦪꦺꦢꦶꦥꦸꦤ꧀ꦥꦔꦂꦱꦤ꧀ꦤꦶꦏꦁꦗꦼꦁꦠꦸꦮꦤ꧀ꦲꦶꦁꦏꦁꦮꦶꦕꦏ꧀ꦱꦟꦒꦸꦥꦽꦤꦸꦂꦗꦺꦤ꧀ꦢꦿꦭ꧀꧈ꦔꦮꦺꦴꦤ꧀ꦠꦼꦤ꧀ꦤꦏꦼꦤ꧀ꦥꦉꦥꦠ꧀ꦠꦤ꧀꧈ꦲꦶꦁꦏꦁꦏꦉꦩ꧀ꦧꦒ꧀ꦮꦺꦴꦤ꧀ꦠꦼꦤ꧀ꦲꦶꦁꦔꦿꦶꦏꦸ꧈ꦥꦮꦂꦠꦺꦴꦱ꧀ꦥꦮꦂꦠꦺꦴꦱ꧀ꦲꦶꦁꦏꦁꦒꦒꦪꦸꦠ꧀ꦠꦤ꧀ꦏꦭꦶꦪꦤ꧀ꦒ꧀ꦭꦒꦠ꧀ꦠꦶꦥꦸꦤ꧀ꦱꦠꦸꦁꦒꦶꦭ꧀ꦭꦶꦁꦥꦏꦼꦩ꧀ꦥꦭ꧀ꦭꦤ꧀꧈ꦲꦶꦁꦏꦁꦲꦚꦭꦮꦢꦶꦱꦲꦲꦔꦸꦮꦠꦺꦴꦱ꧀ꦱꦶ꧉ꦥꦸꦠꦸꦱ꧀ꦱꦶꦁꦉꦩ꧀ꦧꦒ꧀ꦧꦝꦺꦲꦔ꧀ꦮꦺꦴꦤ꧀ꦠꦼꦤ꧀ꦤꦏꦼꦤ꧀ꦥꦿꦤꦠꦤ꧀ꦲꦶꦁꦏꦁꦲꦶꦁꦠꦼꦩ꧀ꦧꦺꦱꦒꦼꦢ꧀ꦲꦔꦭꦁꦲꦭꦁꦔꦶꦱꦼꦢꦾꦤꦶꦁꦥꦫꦥꦤꦸꦤ꧀ꦠꦸꦤ꧀ꦤꦶꦥꦸꦤ꧀ꦥꦏꦼꦩ꧀ꦥꦭ꧀ꦭꦤ꧀ꦮꦲꦸ꧉

꧋ꦥꦸꦭꦶꦱꦶꦲꦶꦁꦔꦪꦺꦴꦓꦾꦏꦂꦠꦱꦩꦁꦏꦺꦱꦮꦼꦒ꧀ꦫꦶꦧꦸꦠ꧀ꦔꦸꦥꦢꦺꦴꦱ꧀ꦱꦶꦠꦶꦪꦁꦤꦩ꧇ꦫꦢꦺꦤ꧀ ꦦꦿꦶꦁꦒꦮꦶꦗꦤ꧈ꦠꦶꦭꦱ꧀ꦄꦱ꧀ꦱꦶꦱ꧀ꦠꦺꦤ꧀ꦥꦚ꧀ꦗꦶ꧈ꦲꦶꦁꦏꦁꦩꦶꦫꦸꦢꦭꦤ꧀ꦏꦢꦏ꧀ꦮꦲꦔꦥꦸꦱ꧀ꦱꦶꦲꦂꦠꦒꦝꦃꦲꦤ꧀ꦤꦶꦥꦸꦤ꧀ꦱꦠꦸꦁꦒꦶꦭ꧀ꦭꦶꦁꦧꦺꦴꦁꦱꦡꦶꦪꦺꦴꦁꦲ꧀ꦮꦲꦶꦁꦏꦁꦧꦺꦴꦠꦼꦤ꧀ꦱꦏꦼꦝꦶꦏ꧀꧉

꧋ꦱꦏꦶꦁꦩꦏꦱꦂ[8] Aneta ꦩꦂꦠꦺꦴꦱ꧀ꦱꦏꦼꦤ꧀꧇ꦲꦶꦁꦎꦤ꧀ꦢꦼꦂꦤꦺꦩꦼꦁꦦꦸꦁꦏꦺꦴꦭ꧀ꦧꦮꦃꦩꦼꦟꦝꦺꦴ꧈ꦮꦺꦴꦤ꧀ꦠꦼꦤ꧀ꦱꦭꦃꦱꦠꦸꦁꦒꦶꦭ꧀ꦭꦶꦁꦩꦤ꧀ꦝꦺꦴꦂꦧꦺꦴꦁꦱꦩꦼꦟꦝꦺꦴꦏꦢꦏ꧀ꦮꦤꦲꦤ꧀ꦱꦲꦲꦔꦤꦶꦪꦪꦏꦸꦭꦶꦏꦸꦭꦶꦲꦶꦁꦎꦤ꧀ꦢꦼꦂꦤꦺꦩꦼꦁꦏꦱ꧀ꦧꦸꦠ꧀ꦔꦶꦁꦒꦶꦭ꧀꧉ꦩꦶꦠꦸꦫꦸꦠ꧀ꦏꦠꦿꦁꦔꦤ꧀ꦤꦶꦥꦸꦤ꧀ꦄꦢ꧀ꦩꦶꦤꦶꦱ꧀ꦠꦿꦠꦸꦂꦔꦿꦶꦏꦸ꧈ꦲꦶꦁꦱꦫꦺꦃꦤꦶꦁꦏꦛꦃꦱꦔꦼꦠ꧀ꦏꦸꦭꦶꦲꦶꦁꦏꦁꦱꦩꦶꦩꦶꦫꦸꦢ꧈ꦄꦢ꧀ꦩꦶꦤꦶꦱ꧀ꦠꦿꦠꦸꦂꦮꦲꦸꦱꦸꦏꦥꦭꦶꦭꦃꦝꦠꦼꦁꦩꦤ꧀ꦝꦺꦴꦂꦮꦲꦸ꧈ꦱꦸꦥꦢꦺꦴꦱ꧀ꦲꦶꦁꦮꦚ꧀ꦕꦶꦢꦭꦸꦏꦸꦭꦶꦏꦸꦭꦶꦏꦗꦒꦶꦪꦢꦺꦤꦶꦁꦏꦸꦭꦶꦏꦸꦭꦶꦱꦤꦺꦱ꧀ꦱꦶꦥꦸꦤ꧀꧈ꦩꦼꦁꦒꦃꦠꦶꦤ꧀ꦢꦏ꧀ꦏꦶꦁꦩꦤ꧀ꦝꦺꦴꦂꦱꦭꦗꦼꦁꦔꦶꦥꦸꦤ꧀꧈ꦄꦢ꧀ꦩꦶꦤꦶꦱ꧀ꦠꦿꦠꦸꦂꦮꦲꦸꦧꦺꦴꦠꦼꦤ꧀ꦚꦸꦩꦼꦉꦥ꧀ꦥꦶ꧉

꧋ꦮꦺꦴꦤ꧀ꦠꦼꦤ꧀ꦥꦮꦂꦠꦺꦴꦱ꧀꧈ꦲꦶꦁꦮꦼꦏꦱ꧀ꦱꦤ꧀ꦤꦶꦁꦮꦸꦭꦤ꧀ꦥꦸꦤꦶꦏ꧈ꦥꦏꦼꦩ꧀ꦥꦭ꧀ꦭꦤ꧀ꦩꦸꦃꦲꦩ꧀ꦩꦢ꧀ꦢꦶꦪꦃꦧꦝꦺꦔꦶꦤ꧀ꦠꦸꦤ꧀ꦤꦏꦼꦤ꧀ꦮꦏꦶꦭ꧀ꦭꦶꦥꦸꦤ꧀ꦝꦠꦼꦁꦯꦸꦩꦠꦿꦃ꧈ꦩꦑꦱꦂꦭꦤ꧀ꦧꦺꦴꦂꦟꦺꦪꦺꦴ꧈ꦥꦽꦭꦸꦱꦸꦥꦢꦺꦴꦱ꧀ꦲꦚ꧀ꦗꦼꦩ꧀ꦧꦂꦫꦏꦼꦤ꧀ꦲꦒꦩꦶꦆꦱ꧀ꦭꦩ꧀꧉

꧋ꦮꦺꦴꦤ꧀ꦠꦼꦤ꧀ꦏꦧꦂ꧈ꦲꦶꦁꦮꦼꦏꦱ꧀ꦱꦤ꧀ꦤꦶꦁꦮꦸꦭꦤ꧀ꦥꦸꦤꦶꦏ꧈ꦱꦩ꧀ꦥꦺꦪꦤ꧀ꦢꦊꦩ꧀ꦲꦶꦁꦏꦁꦯꦶꦟꦸꦲꦸꦤ꧀ꦲꦶꦁꦯꦸꦫꦏꦂꦠꦧꦝꦺꦠꦼꦝꦏ꧀ꦲꦶꦁꦪꦂꦩꦉꦏ꧀ꦲꦶꦁꦯꦸꦫꦧꦪ꧉ꦮꦺꦴꦤ꧀ꦠꦼꦤ꧀ꦲꦶꦁꦔꦿꦶꦏꦧꦝꦺꦲꦚꦫꦺꦮꦺꦴꦤ꧀ꦠꦼꦤ꧀ꦲꦶꦁꦲꦺꦴꦠꦺꦭ꧀ Oranje꧈ꦢꦺꦤꦺꦥꦤ꧀ꦝꦺꦫꦺꦏ꧀ꦢꦊꦩ꧀ꦮꦺꦴꦤ꧀ꦠꦼꦤ꧀ꦲꦶꦁꦲꦺꦴꦠꦺꦭ꧀ꦔꦼꦩ꧀ꦥ꧀ꦭꦏ꧀꧉ꦏꦩꦂꦭꦸꦱ꧀ꦩꦺꦤ꧀ꦲꦶꦁꦏꦁꦏꦱꦺꦮꦱꦢꦪꦮꦺꦴꦤ꧀ꦠꦼꦤ꧀ 20꧉

꧋ꦏꦭꦩꦊꦩ꧀ꦏꦼꦩꦶꦱ꧀ꦲꦶꦁꦏꦁꦏꦥꦼꦁꦏꦼꦂꦥꦸꦤꦶꦏ꧈ꦲꦶꦁꦏꦁꦮꦼꦢꦤꦥꦸꦭꦶꦱꦶꦲꦶꦁꦨꦠꦮꦶ꧈ꦠꦸꦮꦤ꧀ ꦟꦲꦆꦥꦶꦤ꧀꧈ꦮꦺꦴꦤ꧀ꦠꦼꦤ꧀ꦲꦶꦁꦩꦺꦴꦊꦤ꧀ꦥ꧀ꦭꦶꦠ꧀꧈ꦮꦺꦭ꧀ꦠꦼꦥꦿꦺꦝꦼꦤ꧀ꦏꦠꦸꦧꦿꦸꦏ꧀ꦩꦺꦴꦠꦺꦴꦂꦠꦏ꧀ꦱꦶ꧈ꦲꦶꦁꦏꦁꦭꦩ꧀ꦥꦃꦲꦶꦥꦸꦤ꧀ꦱꦏ꧀ꦭꦁꦏꦸꦁꦫꦶꦏꦠ꧀꧈ꦔꦤ꧀ꦠꦺꦴꦱ꧀ꦝꦮꦃꦱꦸꦩꦥꦸꦠ꧀꧈ꦱꦩꦁꦏꦺꦢꦶꦥꦸꦤ꧀ꦥꦸꦭꦱꦫꦮꦺꦴꦤ꧀ꦠꦼꦤ꧀ꦲꦶꦁꦒꦿꦶꦪꦱꦏꦶꦠ꧀꧉ꦢꦺꦤꦺꦱꦸꦥꦶꦂꦫꦶꦁꦩꦺꦴꦠꦺꦴꦂꦠꦏ꧀ꦱꦶꦮꦲꦸꦧꦺꦴꦁꦱꦠꦶꦪꦁꦥꦿꦶꦧꦸꦩꦶ꧈ꦱꦩꦁꦏꦺꦱꦩ꧀ꦥꦸꦤ꧀ꦏꦕꦼꦥꦼꦁꦲꦶꦁꦥꦸꦭꦶꦱꦶ꧉ꦱꦸꦥꦶꦂꦮꦲꦸꦠꦼꦠꦺꦭꦧꦺꦴꦠꦼꦤ꧀ꦒꦝꦃꦱꦼꦫꦠ꧀ꦏꦠꦿꦁꦔꦤ꧀ꦏꦺꦔꦶꦁꦩ꧀ꦭꦩ꧀ꦥꦃꦲꦏꦼꦤ꧀ꦩꦺꦴꦠꦺꦴꦂ꧉

꧋ꦏꦭꦠꦁꦒꦭ꧀ 9 ꦱꦺꦥ꧀ꦠꦺꦩ꧀ꦧꦼꦂꦲꦶꦁꦏꦁꦏꦥꦼꦁꦏꦼꦂ꧈ꦥꦏꦼꦩ꧀ꦥꦭ꧀ꦭꦤ꧀ꦩꦸꦃꦲꦩ꧀ꦩꦢ꧀ꦢꦶꦪꦃꦲꦶꦁꦩꦭꦁꦲꦩ꧀ꦧꦶꦏꦏ꧀ꦒꦿꦶꦪꦱꦏꦶꦠ꧀ꦲꦺꦁꦒꦭ꧀ꦏꦤ꧀ꦛꦶꦲꦸꦥꦕꦫꦏꦢꦺꦴꦱ꧀ꦔꦢꦢ꧀꧉

꧋ꦏꦭꦢꦶꦤ꧀ꦠꦼꦤ꧀ꦱꦼꦠꦸꦠꦁꦒꦭ꧀ꦏꦥꦶꦁ 10 ꦱꦺꦥ꧀ꦠꦺꦩ꧀ꦧꦼꦂꦲꦶꦁꦏꦁꦏꦥꦼꦁꦏꦼꦂꦥꦸꦤꦶꦏ꧈ꦲꦶꦁꦒꦿꦶꦪꦥꦏꦸꦚ꧀ꦗꦫꦤ꧀ꦕꦶꦩꦲꦶꦱꦲꦺꦱ꧀ꦠꦸꦲꦤ꧀ꦝꦮꦃꦲꦏꦼꦤ꧀ꦲꦸꦏꦸꦩ꧀ꦩꦤ꧀ꦒꦤ꧀ꦠꦸꦁꦝꦠꦼꦁꦠꦶꦪꦁꦏꦺꦴꦩ꧀ꦩꦸꦤꦶꦱ꧀ꦠꦶꦠꦶꦒ꧉ꦢꦺꦤꦺꦏꦭꦔꦸꦏꦸꦩ꧀ꦩꦶꦥꦸꦤ꧀ꦒꦤ꧀ꦠꦸꦁꦮꦲꦸꦢꦶꦥꦸꦤ꧀ꦗꦼꦤꦼꦁꦔꦶꦢꦺꦤꦶꦁꦥꦢꦸꦏꦠꦸꦮꦤ꧀ꦫꦺꦱꦶꦝꦺꦤ꧀ꦲꦶꦁꦦꦿꦶꦪꦁꦔꦤ꧀ꦱꦶꦱꦶꦃꦮꦺꦠꦤ꧀꧈ꦲꦶꦁꦏꦁꦨꦸꦥꦠꦶꦱꦲꦄꦩ꧀ꦠꦼꦤꦂꦄꦩ꧀ꦠꦼꦤꦂꦥꦔꦿꦺꦃꦥꦿꦗꦱꦮꦠꦮꦶꦱ꧀ꦭꦤ꧀ꦥꦸꦭꦶꦱꦶ꧉ꦱꦢꦺꦫꦺꦁꦔꦶꦁꦲꦸꦏꦸꦩ꧀ꦩꦤ꧀ꦒꦤ꧀ꦠꦸꦁꦏꦝꦮꦃꦲꦏꦼꦤ꧀꧈ꦲꦶꦁꦏꦁꦏꦭꦶꦃꦲꦁꦒꦝꦃꦲꦶꦥꦤꦸꦮꦸꦤ꧀ꦤꦤ꧀ꦱꦸꦩꦼꦢꦾꦥꦩꦶꦠ꧀ꦝꦠꦼꦁꦱꦤꦏ꧀ꦱꦝꦺꦫꦺꦏ꧀ꦏꦶꦥꦸꦤ꧀꧈ꦢꦺꦤꦺꦱꦠꦸꦁꦒꦭ꧀ꦭꦶꦥꦸꦤ꧀ꦩꦭꦶꦃꦤꦩ꧇ꦲꦯꦤ꧀ꦧꦏꦿꦶ꧈ꦱꦉꦁꦠꦁꦱꦸꦭ꧀ꦭꦶꦥꦸꦤ꧀ꦒꦤ꧀ꦠꦸꦁꦔꦤ꧀ꦱꦩ꧀ꦥꦸꦤ꧀ꦏꦲꦼꦠꦿꦥ꧀ꦥꦏꦼꦤ꧀ꦲꦶꦁꦒꦸꦭꦸꦤꦶꦥꦸꦤ꧀꧈ꦲꦩ꧀ꦧꦼꦁꦔꦺꦴꦏ꧀ꦔꦤ꧀ꦠꦺꦴꦱ꧀ꦫꦩ꧀ꦧꦃꦏꦥꦶꦁꦏꦭꦶꦃ꧇ꦲꦶꦝꦸꦥ꧀ꦭꦃꦏꦺꦴꦩ꧀ꦩꦸꦤꦶꦱ꧀꧈ꦱꦱꦩ꧀ꦥꦸꦤ꧀ꦤꦶꦥꦸꦤ꧀ꦲꦸꦏꦸꦩ꧀ꦩꦤ꧀ꦤꦶꦥꦸꦤ꧀ꦭꦗꦼꦁꦏꦝꦮꦃꦲꦏꦼꦤ꧀꧉

꧋ꦢꦶꦤ꧀ꦠꦼꦤ꧀ꦱꦼꦠꦸꦲꦶꦁꦏꦁꦏꦥꦼꦁꦏꦼꦂꦥꦸꦤꦶꦏ꧈ꦏꦶꦤ꧀ꦠꦼꦤ꧀ꦏꦶꦤ꧀ꦠꦼꦤ꧀ꦗꦩ꧀ 8 ꦲꦺꦚ꧀ꦗꦶꦁ꧈ꦏꦁꦗꦼꦁꦠꦸꦮꦤ꧀ꦲꦶꦁꦏꦁꦮꦶꦕꦏ꧀ꦱꦟꦓꦸꦥꦽꦟꦸꦂꦗꦺꦤ꧀ꦢꦿꦭ꧀꧈ꦠꦶꦤ꧀ꦢꦏ꧀ꦱꦏꦶꦁꦡꦚ꧀ꦗꦸꦁꦦꦿꦶꦪꦸꦏ꧀ꦝꦠꦼꦁꦩꦭꦸꦑꦸ꧉











[image: ]

[image: ]

Dijupuk saka "https://jv.wikisource.org/w/index.php?title=Kaca:Kajawen_37_1927-09-15.pdf/19&oldid=7476"


				
			

			
			

		
		
		  
  	
  		 
 
  		
  				Pungkasan dibesut kala 8 Agustus 2021, tabuh 12.36
  		
  		 
 
  	

  
	
			
			
	    Basa

	    
	        

	        

	        Kaca iki ora ana ing basa liyané.

